
Անհրաժեշտությունը։ 
	 «Հայաստանի Հանրապետության կառավարության 2020 թվականի հուլիսի 2-ի N 1148-Լ որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված է Հայաստանի Հանրապետությունում աշնանացան ցորենի արտադրության խթանման պետական աջակցության ծրագրի (այսուհետ՝ Ծրագիր) շրջանակում սերմ ներմուծած և սերմերի ներմուծման ավելացված արժեքի հարկով հարկվող տնտեսավարողների համար տարբերակված աջակցություն հատկացնելու անհրաժեշտությամբ։ 
 Ընթացիկ իրավիճակը և խնդիրները։ Ծրագիրը մեկնարկել է 2020 թվականին։ Ապրանքների ներմուծման մասով ԱԱՀ-ից ազատման արտոնություն սահմանված է «Կազմակերպությունների և անհատ ձեռնարկատերերի կողմից ներմուծվող` ակցիզային հարկով հարկման ոչ ենթակա այն ապրանքների ցանկը հաստատելու մասին, որոնց ներմուծումն ազատված է ավելացված արժեքի հարկից» ՀՀ օրենքով: Այդ օրենքի 1-ին հոդվածով սահմանված են այն ապրանքատեսակները, որոնց ներմուծումն ԱԱՀ վճարող համարվող կազմակերպությունների և անհատ ձեռնարկատերերի ազատված է ԱԱՀ-ից: Ընդ որում, 2020թ. հունվարի 1-ից նշված օրենքի դրույթները կիրառելի չեն հարկման հատուկ համակարգի շրջանակներում գործունեություն իրականացնող հարկ վճարողների (շրջանառության հարկ վճարող և միկրոձեռնարկատիրության սուբյեկտ համարվողների) կողմից իրականացվող ապրանքների ներմուծումների նկատմամբ:
«Կազմակերպությունների և անհատ ձեռնարկատերերի կողմից ներմուծվող` ակցիզային հարկով հարկման ոչ ենթակա այն ապրանքների ցանկը հաստատելու մասին, որոնց ներմուծումն ազատված է ավելացված արժեքի հարկից» ՀՀ օրենքի դրույթները կիրառելի չեն նաև անհատ ձեռնարկատեր չհամարվող ֆիզիկական անձանց կողմից կատարվող ներմուծումների նկատմամբ: ՀՀ հարկային օրենսգրքի 59-րդ հոդվածի 6-րդ մասին համապատասխան` ԵՏՄ անդամ պետություններից Հայաստանի Հանրապետություն ԵՏՄ ապրանքի կարգավիճակ ունեցող ապրանքի ներմուծման մասով անհատ ձեռնարկատեր չհամարվող ֆիզիկական անձինք ԱԱՀ հաշվարկելու ու վճարելու, հարկային մարմին ներմուծման հարկային հայտարարագիր ներկայացնելու պարտավորություն կրում են ՀՀ կառավարության 13.02.2020թ. N 171-Ն որոշմամբ սահմանված ակնհայտ առևտրային չափաքանակները գերազանցող ապրանքների ներմուծման մասով: Այս առումով ներմուծման ավելացված արժեքի հարկի գծով հարկային պարտավորություններ և խնդիրներ են առաջանում Ծրագրի շրջանակում աշնանացան ցորենի սերմեր ներմուծած որոշ տնտեսավարողների մոտ, որոնք հարկման հատուկ համակարգի շրջանակում գործունեություն իրականացնող հարկ վճարողներ են (շրջանառության հարկ վճարող և միկրոձեռնարկատիրության սուբյեկտ համարվողներ) կամ անհատ ձեռնարկատեր չհամարվող ֆիզիկական անձինք, որոնք ապրանքների ներմուծման մասով գերազանցել են ՀՀ կառավարության 2020 թվականի փետրվարի 13–ի N 171-Ն որոշմամբ սահմանված առևտրային չափաքանակները։ 
Տվյալ բնագավառում իրականացվող քաղաքականությունը։ Հանրապետության գյուղատնտեսության ոլորտում իրականացվող պետական քաղաքականությունը նպատակաուղղված է պարենային անվտանգության ապահովմանը, չօգտագործվող գյուղատնտեսական նշանակության հողերի նպատակային օգտագործմանը, սերմնաբուծության և սերմարտադրությանն ուղղված պետական աջակցության ծրագրերի իրականացմանը։ Տեղական ցորենի արտադրության ծավալների ավելացման նպատակով նախատեսվում է պետական աջակցությամբ, մասնավորապես՝ աշնանացան ցորենի սերմերի գնի մասնակի և տարբերակված սուբսիդավորմամբ կամ փոխհատուցմամբ խթանել աշնանացան ցորենի արտադրության կազմակերպումը։ 
 Կարգավորման նպատակը և բնույթը։ Կարգավորման նպատակն է տարբերակված աջակցություն տրամադրել Ծրագրի շրջանակում սերմ ներմուծած և սերմերի ներմուծման ավելացված արժեքի հարկով հարկվող տնտեսավարողներին՝ նրանց տրամադրելով 1 կգ-ի հաշվով լրացուցիչ 20 դրամ։ «Հայաստանի Հանրապետության կառավարության 2020 թվականի հուլիսի 2-ի N 1148-Լ որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ մատակարարների կողմից ներմուծված և ներմուծման ԱԱՀ-ով հարկված սերմերի քանակը 2020 թվականի համար կազմել է 1557.7 տ, որի շրջանակում պետական բյուջեում լրացուցիչ ծախսերը հաշվարկելու համար ուսումնասրիվել է մատակարարների կողմից ներմուծված 1 կգ սերմի ձեռքբերման գները։ Կախված սերմի սորտից ձեռքբերման գնին համապատասխան հաշվարկված ԱԱՀ-ի գումարը 1կգ-ի դիմաց կազմել է 21.6-38.0 դրամ։ Վերոնշալ ցուցանիշներից ելնելով 1 կգ-ի համար լրացուցիչ գումարի չափը սահմանվել է 20 դրամ։ 
[bookmark: _GoBack]Արդյունքում փոխհատուցման ենթակա լրացուցիչ գումարը կազմում է շուրջ 31.2 մլն դրամ, որը կհատկացվի սույն որոշման նախագծի 2-րդ կետով նախատեսված ՀՀ կառավարություն ներկայացվող առաջարկությունների շրջանակում։ 
Նախագծի մշակման գործընթացում ներգրավված ինստիտուտները և անձինք։ 	 Սույն նախագիծը մշակվել է Հայաստանի Հանրապետության էկոնոմիկայի նախարարության կողմից: 
 Ակնկալվող արդյունքը։ Նախագծի ընդունումը կնպաստի Ծրագրի արդյունավետության բարձրացմանը, հանրապետությունում բարձրորակ աշնանացան ցորենի սերմերի ներմուծման և մատակարարման ծավալների, ցորենի ցանքատարածքների ավելացմանը։ 


